
			Mannen på stien

			I dag ein gamal mann

			la ut på kjend sti,

			minna fylgjer han

			frå svunnen tid.

			

			Varleg frå stein til stein

			førde mannen sine føter,

			unngjekk å setja sine bein

			på blanke, glatte røter.

			

			Om meir varsamt han trør

			enn då føtene raske var,

			same mål som før

			han klårt i sitt hovud har.

			

			Ein utsiktsplass øvst i lia

			der mot kveld titt han sat

			i solnedgangen, sumartida,

			med kaffi, og bær til mat.

			

			Også i kveld han nådde opp

			til solnedgangen raud,

			mens gullet låg på kvar ein topp,

			– for eit gjensyn naturen baud.

			

			I lyngen lyser raude bær,

			ekorn glyttar frå greina ned,

			sprakande fargespel i vest du ser,

			– her får sjela ro og fred!

			

		

Under bjørka

			Høgt oppe i eit bjørketre

			sit ei trast, mett av raude bær,

			ho let ei lita bombe falle ned

			som full av fræva plantefrø er.

			

			På bakken, i laus, fuktig jord,

			eit livskraftig lite frø slår rot,

			utover våren det spirer og gror,

			ein kristtorn renn ved bjørkefot.

			

			I solsteiken eit ungt par slår seg ned

			under bjørka vid og skuggefull,

			treet ser eit nytt under i naturen skje,

			neste vår lyder pludring og barnesull.

			

		

Heime

			Heime er det godt å vere,

			her kjenner eg kvar krik og krok,

			her finn eg alltid noko å gjere,

			slå gras, måke snø, lese bok.

			

			Ei flott dame, slik før ho gjorde,

			mellom blomar på verandaen står,

			varslar at dekka er middagsbordet,

			brisen stryk hennar sølvfarga hår.

			

			Kvar gong maten står ferdig,

			angande os losar oss inn

			til eit måltid pensjonistar verdig,

			balsam for kropp og sinn.

			

			Sola sprett i aust og glar i vest

			i eit fargespel mest ikkje til å tru,

			med god mat blir dagen ein fest,

			– her vil eg så gjerne få leva og bu.

			

		

Husmora

			Du går og steller i ditt hus,

			det du gjer kjenst så smått

			målt mot den blest og sus

			folk i andre yrker har fått.

			

			Media fortel om stjerner store,

			skildrar i alvor og skjemt,

			rosa blir ting dei sa og gjorde

			– ei vanleg husmor aldri nemnt.

			

			Tenkjer me oss litt om –

			kven er eigentleg stor?

			Alle til verda kom,

			ja, nettopp, ved ei mor.

			

			Neppe meir elska er

			nokon på livsens veg,

			neppe meir viktige her,

			enn mødre som deg.

			

			Borna fram du bar,

			stell og føde du dei ga,

			mamma første ordet var,

			– første steg mot deg dei la.

			

			Du saftar og syltar bær,

			bakar, steiker og kokar,

			syr, vaskar, fiksar kler,

			støvsug i krær og krokar.

			

			Lærdom du borna gjev

			der du syng, les og fortel,

			løn du får for ditt strev

			når det går dei vel.

			

			Ting som skapte lukke sann

			du gøymde og gav oss del i,

			gullkorn av barnemunn rann,

			– skulle glimesteinar i livet bli.

			

			Du sende med oss på ferda

			ein visdom sunn og god,

			ei bør som er lett å bera

			– dagleg me brukar av ho.

			

			Alltid ved sida ho stod

			trufaste, kjærlege mor,

			me ser klårt i vårt minne no,

			ho var verkeleg stor!

